
PSIXIK SALOMATLIKNING O‘Z-O‘ZINI 
BAHOLASH MEZONLARI ASOSIDA KASALLIK 
BILAN BOG‘LIQ O‘ZGARISHLARI

Annotatsiya. Ushbu maqolada Sog‘lom va Sog‘ligida muammosi mavjud bo‘lgan shaxslarning psixologik 
holat ko‘rsatkichlari o‘z-o‘zini baholash mezonlari asosida taqqoslab tahlil qilinadi. Tadqiqotning maqsadi — 
kasallik holatida yuzaga keladigan emotsional nomutanosibliklarni aniqlash va ularni Sog‘lom guruh bilan 
statistik jihatdan solishtirishdir. O‘z-o‘zini baholash asosida psixik salomatlik, havotir, frustratsiya, agressivlik, 
taranglik, somatizatsiya va kognitiv faollik holatlari baholanib, guruhlar o‘rtasida ishonchli farqlar aniqlangan. 
Tadqiqot natijalari kasallik mavjud bo‘lgan shaxslarda psixik beqarorlik va emotsional reaktivlikning ortishini 
tasdiqlaydi.

Kalit so‘zlar: Psixik salomatlik, o‘z-o‘zini baholash, havotir, somatizatsiya, statistik tahlil. 
Abstract. This article presents a comparative analysis of the psychological state of healthy individuals and 
those with health problems based on self-assessment criteria. The aim of the study is to identify emotional 
disturbances associated with illness and to statistically compare them with those of the conditionally 
healthy group. Significant differences were found between the groups in terms of mental health, anxiety, 
frustration, aggressiveness, tension, somatization, and cognitive activity. The results confirm an increase 
in emotional reactivity and a decrease in psychological stability in individuals with somatic disorders.

Key words: Mental health, self-assessment, anxiety, somatization, statistical analysis..
Аннотация. В статье проводится сравнительный анализ психологического состояния здоровых и 
имеющих проблемы со здоровьем лиц на основе критериев самооценки. Цель исследования — 
выявление эмоциональных нарушений, возникающих при наличии заболевания, и их статистическое 
сравнение с показателями условно здоровой группы. По результатам самооценки были выявлены 
значимые различия по шкалам психического здоровья, тревожности, фрустрации, агрессивности, 
напряженности, соматизации и когнитивной активности. Подтверждено повышение эмоциональной 
реактивности и снижение психической устойчивости у больных респондентов. 

Ключевые слова: Психическое здоровье, самооценка, тревожность, соматизация, статистический 
анализ. 

KIRISH
 Zamonaviy psixologiya va tibbiyotda psixik salomatlikni baholash masalasi alohida dolzarblik kasb 

etmoqda. Insonning jismoniy salomatligi bilan bog‘liq kasalliklar odatda uning emosional holati va psix-
ologik barqarorligiga bevosita ta’sir ko‘rsatadi. Ayniqsa, somatik kasalliklarga chalingan shaxslarda psixik 
salomatlikning buzilishi, havotir, agressivlik, frustratsiya va somatizatsiya kabi salbiy emosional holatlar 
tez-tez uchraydi. George L. Engel tomonidan ishlab chiqilgan biopsixosotsial modelga ko‘ra, inson salo-
matligi uch asosiy omil — biologik, psixologik va ijtimoiy komponentlar birligida qaralishi zarur [1]. Psix-
ologik holatning subyektiv, ya’ni shaxsning o‘z-o‘zini baholash asosida aniqlanishi sog‘liq va psixik barqa-
rorlik o‘rtasidagi bog‘liqlikni tushunish uchun asosiy vosita hisoblanadi [2]. Shu nuqtai nazardan sog‘lom 
va kasalligi mavjud shaxslarning psixologik holatidagi farqlarni o‘z-o‘zini baholash mezonlari asosida 
tadqiq etish nafaqat diagnostik, balki psixoprofilaktik va korreksion ishlarni rejalashtirishda ham muhim 
ahamiyatga ega.

 MAVZUGA OID ADABIYOTLAR SHARHI 
Psixik salomatlik — bu nafaqat ruhiy kasalliklarning yo‘qligi, balki shaxsning o‘z salohiyatini amalga 

oshira olishi, hayotdagi stress omillariga bardosh bera olishi, samarali ishlashi va jamiyatga hissa qo‘sha 
olish qobiliyatidir. Jahon Sog‘liqni saqlash tashkiloti bu holatni umumiy sog‘liqning ajralmas komponenti 
sifatida tavsiflaydi [3], [8].

Shaxsning o‘z psixik holatini qanday idrok etayotgani — ya’ni o‘z-o‘zini baholash — psixologik diag-
nostikada muhim metodologik mezon hisoblanadi. Subyektiv baho orqali shaxs ichki holatini, ruhiy noqu-
layliklarini va emotsional beqarorliklarini tashqi stimullarsiz ifoda etadi [2]. Bu yondashuv, ayniqsa kasallik 
fonida yuzaga keladigan emotsional holatlarni aniqlashda sezgirlikni oshiradi.

Somatik kasalliklarga ega bo‘lgan shaxslarda psixologik holatdagi o‘zgarishlar (havotir, agressivlik, 
frustratsiya, somatizatsiya, ichki taranglik) ko‘p hollarda kasallikdan oldin yuzaga kelgan yoki kasallikni 
og‘irlashtiruvchi faktor sifatida namoyon bo‘ladi [4], [5].

Bu borada G. Yu. Ayzenk tomonidan ishlab chiqilgan o‘z-o‘zini baholovchi psixologik testlar psixik 
salomatlikni aniqlashda samarali usul bo‘lib, shaxsning emotsional reaktivlik darajasini baholash imkonini 
beradi [4].

G. L. Engel tomonidan ilgari surilgan biopsixosotsial model doirasida kasalliklar nafaqat jismoniy, 
balki psixologik va ijtimoiy omillar bilan chambarchas bog‘liq holda baholanishi kerakligi ta’kidlanadi [1]. 
Surunkali kasalliklarda, ayollar yoki bolalarda havotir va somatizatsiya holatlarining ko‘payishi aynan ichki 
psixik barqarorlikning pasayishi bilan izohlanadi [6], [7]. Tadqiqotlar shuni ko‘rsatadiki, surunkali somatik 
kasalliklarda ayniqsa ayollar va bolalarda havotir va somatizatsiya belgilarining kuchayishi kuzatiladi. 
Ushbu holat, muallif fikricha, organizmning ichki psixik resurslarini safarbar qilish imkoniyatining pasay-
ishi, emotsional barqarorlikning izdan chiqishi va moslashuv mexanizmlarining yetarlicha samarali ish-
lamasligi bilan bevosita bog‘liqdir. Aynan mana shunday psixologik nomutanosibliklar kasallik kechishini 
og‘irlashtiradi va shaxsning hayot sifatini sezilarli darajada pasaytiradi.

TADQIQOT METODOLOGIYASI
Tadqiqotda 406 nafar ishtirokchi qatnashdi: 110 nafari Sog‘ligida somatik muammo mavjud, 296 nafari 

esa shartli Sog‘lom guruhga kiradi. Psixik holatni baholash uchun G. Yu. Ayzenkning o‘z-o‘zini baholashga 
asoslangan psixologik testlari qo‘llanildi [4].

Metodika tarkibida psixik salomatlik, havotir, agressivlik, frustratsiya, taranglik, somatizatsiya va kog-
nitiv faollikni baholovchi shkalalar mavjud. Ishtirokchilar o‘z holatini subyektiv tarzda baholagan.

Statistik tahlilda Mann–Whitney U testi qo‘llanilib, guruhlar o‘rtasidagi farqlar SPSS 26.0 dasturida 
p≤0,01 va p≤0,05 darajasida aniqlangan.

TAHLIL VA NATIJALAR
Ayzenk metodikasi natijalarini taxlil qilganda ishonchli darajada tafovutlar borligi aniqlandi. Psixik salo-

matlik shkalasi bo‘yicha Sog‘lom guruh vakillari yuqori ko‘rsatkichlarga ega bo‘ldi (U=12074,00; p≤0,01), 
bu esa kasallik holatida umumiy psixik barqarorlikning susayishini anglatadi. Bu ko‘rsatkich Sog‘lom shax-
slar o‘zini ruhiy jihatdan barqaror, faol va ijobiy baholashga moyil ekanligini ko‘rsatadi.

Havotir darajasi sezilarli darajada kasalligi bor guruhda yuqori aniqlangan (U=11536,00; p≤0,01), bu 
esa tashqi va ichki omillarga bo‘lgan emotsional sezuvchanlikning oshganligini bildiradi. Yuqori havotir 
ko‘rsatkichi shaxsning stressga nisbatan past chidamliligini aks ettiradi.

Frustratsiya shkalasida ham kasal guruhda yuqori ball qayd etilgan (U=12982,00; p≤0,01), bu esa 
ularning muammoli vaziyatlarga nisbatan bardoshsizlik va norozilik holatlarini tez-tez boshdan kechirayot-
ganini anglatadi. 

Agressivlik komponenti bo‘yicha Sog‘lom guruh bilan solishtirganda, kasalligi bor shaxslar sezilarli 
darajada yuqori baho bergan (U=12582,00; p≤0,01). Bu ularning ijtimoiy munosabatlarda ichki keskinlik, 
tajovuzkor reaksiya va psixik qarshiliklarni ko‘proq namoyon qilayotganini ko‘rsatadi. 

1-jadval
Ayzenk metodikasi asosida o‘z-o‘zini baholash ko‘rsatkichlarining guruhlararo taqqoslanishi (Manna–Whitney U 
testi natijalari, n = 406)

Izoh: **p≤0,01; *p≤0,05

Taranglik bo‘yicha ham sezilarli tafovutlar aniqlangan (U=14302,00; p≤0,01). Bu kasal ishtirokchilarda 
ichki siqilish, xavotirli kutish va kuchli emotsional zo‘riqishlar mavjudligini anglatadi.

Somatizatsiya shkalasi bo‘yicha kasallik guruhi ishtirokchilari yuqori ball bergan (U=13226,00; 
p≤0,01), bu esa emotsional holatning tanadagi vegetativ belgilar (uyqusizlik, yurak urish, nafas qisishi va 
h.k.) orqali ifodalanishini bildiradi.

Kognitiv faollik shkalasida esa Sog‘lom va kasal guruhlar o‘rtasida ishonchli farq kuzatilmadi 
(U=15758,00; p=0,610), bu ko‘rsatkich ikki guruhda ham bir xil darajada fikrlash va aqliy faollik saqlanib 
qolganini ko‘rsatadi.

XULOSA VA TAKLIFLAR
O‘tkazilgan tadqiqot natijalari Sog‘lom va kasalligi mavjud bo‘lgan shaxslar o‘rtasida psixologik 

holat ko‘rsatkichlarida sezilarli tafovutlar mavjudligini ko‘rsatdi. O‘z-o‘zini baholash mezonlari asosida 
aniqlangan psixik salomatlik, havotir, frustratsiya, agressivlik, taranglik va somatizatsiya kabi omillar kasal 
guruhda Sog‘lomlarga nisbatan yuqori baholangan. Bu holat kasallik mavjud bo‘lgan shaxslarning emot-
sional barqarorligi pasaygani, stressga nisbatan sezuvchanligi ortgani va ichki muvozanat buzilganligini 
anglatadi. Kognitiv faollikda esa ishonchli farq aniqlanmagan bo‘lib, bu ikki guruh fikrlash faoliyatining 

nisbatan bir xil darajada saqlanib qolganidan darak beradi.
Tadqiqotning amaliy ahamiyati shundaki, psixik salomatlikni baholashda o‘z-o‘zini subyektiv bahol-

ashga asoslangan yondashuv Sog‘liq bilan bog‘liq psixologik nomutanosibliklarni erta aniqlash imkonini 
beradi. Natijalar psixodiagnostika, psixoprofilaktika va psixokorreksion dasturlarni tuzishda ishonchli asos 
bo‘lib xizmat qilishi mumkin. Xususan, somatik kasalliklarga ega shaxslar bilan ishlovchi mutaxassislar 
uchun emotsional reaktivlikni pasaytirish va psixik barqarorlikni tiklashga yo‘naltirilgan yondashuvlar 
muhim o‘rin tutadi.

